
Гу  зылъытапхъэ

КъБР-м и Iэтащхьэ КIуэкIуэ Казбек 
дыгъуасэ хэтащ Урысейм и Прави-                     
тельствэм щIыналъэ зыужьыныгъэм-
кIэ и комиссэм и президиумым и зэIу-
щIэм. Ар иригъэкIуэкIащ УФ-м и Прави-
тельствэм и УнафэщIым и къуэдзэ Хус-
нуллин Марат.

ЗЭIУЩIЭМ щытепсэлъыхьащ Урысейм 
и Президентым пщэрылъ къазэрыщи-
щIам тету, цIыхухэм пщIэншэу газ яхуэ-
шэным теухуа лэжьыгъэр къызэрызэра-
гъэпэщым, абы теухуа зыхуэфащэ зэ-
хъуэкIыныгъэхэр мэкъуауэгъуэм и пэ-
щIэдзэм халъхьащ Урысей Федерацэм 
цIыхухэр газкIэ къыщызэгъэпэщыным  
 теухуа законым. Абы еубзыху къэралым и 
мылъкукIэ газыр цIыхухэм яхуэшэным 
ехьэлIа Iуэхур - газыр зэрыкIуэ бжьамийм 
къыщегъэжьауэ ар унэ щIапIэм и гъунап-
къэм нэс пщIэншэу хуашэнущ.

УФ-м и Правительствэм зэхелъхьэ абы 
теухуа зыхуэфащэ мардэ актхэр. Къы-
халъхьэ газ щIэшэным  ехьэлIа Iуэху псо-
ри зэкIэлъызыгъэкIуэну оператор Iэна-
тIэр щыIэныр, а лэжьыгъэр «Газпром»-
мрэ абы и компаниехэмрэ зэфIагъэкIы-
нущ. Газыр зэбгрышынымкIэ щIыналъэ 
оператору щыт хъунущ а Iуэхум елэжьу 
щIыналъэм щыIэ IуэхущIапIэ нэхъ ин 
дыдэр, «Урысей Федерацэм хыхьэ зыхуэ-
фащэ щIыналъэм газыр щызэбгры шы-
ным, ар гуэшыным ехьэлIа къалэнхэр, 
Iуэхут хьэбзэхэр щызэфIэзымыгъэкIыр, 
цIыхухэм газыр яухуэтIыпщынымрэ абы 
пыщIа объектхэмрэ зымыгъэлажьэр, 
зыуэ щыт оператор къалэн зымыгъэза-

щIэр», - щыжеIэ законым халъхьэ зэ-
хъуэкIыныгъэхэм. ЩIыналъэхэм езыхэм 
яубзыхужыпхъэщ гъэсыныпхъэ-энергети-
кэ Iуэхухэр, ар и лъабжьэу къызэрагъэ-
пэщын хуейщ газыр цIыхухэм яхуэшэным 
теухуа программэхэр.

Нэхъ пасэу Санкт-Петербург щекIуэ-
кIащ КъБР-м и Iэтащхьэ КIуэкIуэ Каз-
бекрэ «Газпром межрегионгаз» ООО-м и 
генеральнэ директор Густов Сергейрэ я 
зэIущIэ. Абы щытепсэлъыхьащ щIына-
лъэм газ зимыIэу исхэм ар яхуэшэным 
ехьэлIа Iуэхухэм. Къэбэрдей-Балъкъэ-
рым газыр щыхурашэлIэнущ унагъуэ ми-
нитхум щIигъум яухуэ псэупIэхэм. Абы 
трагъэкIуэдэну къалъытащ сом мелуан 
600 хуэдиз. Газыр зэбгрышыным мы гъэм 
и щэкIуэгъуэ мазэм щIадзэн хуейщ.

ЗэIущIэм апхуэдэуи щытепсэлъыхьащ 
«ПсэупIэмрэ къалэ кIуэцIым и зэIузэпэ-
щыгъэмрэ» лъэпкъ проектыр гъэзэщIа 
зэрыхъум, псэупIэхэр ухуэнымрэ ты-
нымрэ, инфраструктурэ тэмэм къызэгъэ-
пэщыным ехьэлIа Iуэхухэм.

Къэбэрдей-Балъкъэрым дызэрыт илъэ-
сым псэупIэу метр зэбгъузэнатIэ мин 513-
рэ щатынущ. Мы зэманым яухуэ фэтэр 
куэду зэхэту унэ 64-рэ. А проектым хы-
хьэу, 2022 - 2023 гъэхэм псэупIэ ухуэныр 
щIэгъэхуэбжьэн мурадкIэ, хьэблэхэм псы 
шэным, къагъэсэбэпар къыIушыным 
 хуэгъэпса инженер системэхэр Налшык 
къалэ округым и хьэблэщIэу тхум щау-
къуэдиину я мурадщ.

КъБР-м и Iэтащхьэмрэ
Правительствэмрэ я

пресс-IуэхущIапIэ.

Къэбэрдей-Балъкъэрым лэжьыгъэ 
IуэхукIэ къэкIуауэ щыIэ, Урысейм юсти-
цэмкIэ и министр Чуйченкэ Константин 
кърихьэлIэу къызэIуахыжащ УФ-м Юс-
тицэмкIэ и министерствэм и Управленэу 
КъБР-м щыIэм и унэ къагъэщIэрэщIэ-
жар.

ЧУЙЧЕНКЭ Константинрэ КIуэкIуэ Каз-
бекрэ пэшхэр къаплъыхьащ, IуэхущIа-
пIэм и лэжьыгъэр къызэрызэгъэпэща 
щIы кIэм зыщагъэгъуэзащ. Министрыр 
апхуэдэуи кIуащ УФ-м и Суд приставхэм я 
къэрал къулыкъущIапIэм и Управленэу 
КъБР-м щыIэмрэ Тезыр зытралъхьахэм 
егъэп шыныжынымкIэ къэрал къулыкъу-
щIапIэм и Управленэу КъБР-м щыIэмрэ.

ИужькIэ Чуйченкэ Константинрэ КIуэ- 
кIуэ Казбекрэ ирагъэкIуэкIащ Урысей 
 Фе дерацэм ЮстицэмкIэ и министерст вэм 
егъэ щIылIа къулыкъущIапIэрэ Iуэ ху щIа-
пIэу КъБР-м щыIэхэм я лэжьэкIэм  теу хуа 
зи чэзу Iуэхухэр щызэпкъраха зэIущIэ.

ЗэIущIэхэм хэтащ КъБР-м и Iэтащхьэм и 
Администрацэм и УнафэщI Къуэдзокъуэ 
Мухьэмэд, КъБР-м лэжьыгъэмрэ цIыху-
хэм социальнэ и лъэныкъуэкIэ къащхьэ-
щы жынымкIэ и министр Асанов Алим, 
Урысей Федерацэм ЮстицэмкIэ и ми-
нистерствэм и Управленэу КъБР-м щы-
Iэм и унафэщI Кужонов Жантемыр, Суд 
приставхэм я федеральнэ къулыкъу-
щIапIэм и Управленэу КъБР-м щыIэм и 

унафэщI Бауаев Ахъмэт, Тезыр зытралъ-
хьахэм егъэпшыныжынымкIэ къэрал къу-
лыкъущIапIэм и Управленэу КъБР-м щы-
Iэм и унафэщI Лыхь Аслъэн, КъБР-м и 
Уэчылхэм я палатэм и президент Гегиев 
Юрий, КъБР-м и нотариальнэ палатэм и 
президент Хьэкъул Майе, ЦIыхухэм я 
граждан щытыкIэхэр тхынымкIэ управ-
ленэу КъБР-м щыIэм и унафэщI ПIаз 
Юлие. 

ЗэIущIэхэм щызэхалъхьэжащ IуэхущIа-
пIэхэм я лэжьыгъэм кърикIуахэр, ап хуэ-
дэуи граждан жылагъуэм и институтхэр 
гъэ  зэщIакIуэ властым и органхэм зэра дэ-
лажьэ щIыкIэми щытепсэлъыхьащ.

КIуэкIуэ Казбек Чуйченкэ Константин 
фIыщIэ хуищIащ Къэбэрдей-Балъкъэ-
рым къызэрыкIуам икIи республикэм и 
правовой, социальнэ зэпIэзэрытагъыр 
зэ  лъытауэ щыт Iуэхухэм гулъытэ зэрахуи-
щIам папщIэ. Республикэм и Iэтащхьэм 
къыхигъэщащ къалэн къэувхэр гъэзэщIа 
хъун щхьэкIэ къэрал къулыкъущIапIэхэм 
я къудамэу щIыналъэм щыIэхэмрэ рес-
публикэм и гъэзэщIакIуэ властым и ор-
ганхэмрэ быдэу зэпыщIауэ зэрызэ дэ-
лэжьапхъэр, апхуэдэуи абы и сэбэп екIын 
хуейщ республикэм щыпсэухэм хуащIэ 
къэрал Iуэхутхьэбзэхэм я фIагъыр къэ-
Iэтыным.

КъБР-м и Iэтащхьэмрэ
Правительствэмрэ я

пресс-IуэхущIапIэ.

Ди къэралым и къалащхьэ Москва мы 
махуэхэм щекIуэкIащ Урысейпсо спорт 
фестиваль. Сабийхэр хъумэным и ду-
нейпсо махуэм хуэщIауэ «ШколакIуэ-
хэм я урысейпсо зэщIэхъееныгъэ» жы-
лагъуэ зэгухьэныгъэм къызэригъэпэща 
зэхьэзэхуэм хэтащ ди республикэм и 
курыт школхэм я еджакIуэхэри. Хэтам и 
мызакъуэу, текIуэныгъэ къыщахьащ. 

УФ-м ХЫХЬЭ щIыналъэхэм къикIа шко-
лакIуэ 475-рэ, апхуэдэуи физкультурэр 
шко лым щезыгъэджхэмрэ щIалэгъуалэм 
ядэлажьэ IэщIагъэлIхэмрэ зыхэта къэрал-
псо зэхьэзэхуэм, ди гуаппэ зэрыхъущи, 
щы текIуащ Налшык дэт гимназие №14-м 
и «Старт нэжэгужэхэр» спорт командэр. 
НыбжьыщIэхэр щызэпеуащ Москва дэт, 
ЦСКА-м атлетикэ псынщIэмрэ футболым-
кIэ и спорт уардэунэм. 

Къыхэдгъэщынщи, ныбжьыщIэхэр зы-
хэта Урысейпсо спорт фестивалым и 
иужьрей зэхьэзэхуэхэр екIуэкIащ «Хахуэ-
хэр зэдоджэгу», «Старт нэжэгужэхэр», 
«Сабий спорт школхэм я зэфIэкIыр», 
«Шахматхэр» унэтIыныгъэхэмкIэ. Ап хуэ-
дэу школакIуэхэр зэпеуащ брейк-    
д ансымкIэ, воркаутымкIэ, футболымкIэ, 

роуп-скиппингымкIэ, хоппингымкIэ, фех-
тованиемкIэ. А спорт лIэужьыгъуэхэмкIи 
унэтIыныгъэхэмкIи екIуэкIа зэхьэзэхуэ-
хэм щытекIуа школакIуэ щхьэхуэхэри гуп-
хэри щагъэпэжащ «Салют» щэнхабзэ  
центр иным. ГуфIэгъуэ щытыкIэм иту абы-
хэм иратащ зэпеуэм зэрыщытекIуам щы-
хьэт техъуэ Кубокымрэ щIыхь тхылъымрэ.

Ди щIыналъэм икIа школакIуэхэм зы-
Iэрагъэхьа ехъулIэныгъэхэм хуабжьу щы-
гуфIыкIащ ахэр зи лIыкIуэ IэнатIэхэр. 
 Налшык дэт гимназие №14-м и «Старт 
нэжэгужэхэр» спорт командэр Iэтауэ къра-
гъэблэгъэжащ. Зэхуэсым хэтащ КъБР-м 
егъэджэныгъэмкIэ, щIэныгъэмрэ щIалэ-
гъуалэм я IуэхухэмкIэ и министр Езауэ Ан-
зор, егъэджэныгъэмкIэ къалэ департа-
ментым и IэщIагъэлIхэр, школым и егъэ-
джакIуэхэмрэ еджакIуэ цIыкIухэмрэ. Ми-
нистрыр гуапэу ехъуэхъуащ республикэм и 
цIэр фIыкIэ зыгъэIуа ныбжьыщIэхэм. 
Гупым хэтахэм иратащ фIыщIэ, щытхъу 
тхылъхэр, фэеплъ саугъэтхэр. Я ныбжьэ-
гъухэр къэралпсо утыкум зэрыщытекIуам 
и щIыхькIэ, гимназием и гъэсэнхэм ятащ 
гуфIэгъуэ концерт. 

ЖЫЛАСЭ Маритэ.

Дэтхэнэ зэманми щIэ гуэрхэр къегъэщI. Апхуэдэщ илъэс 
къэс ди къэралым щагъэлъапIэ мэкъуауэгъуэм и 12-р. А 
махуэм Урысейм и гъащIэм увыпIэшхуэ щиубыдащ.

ФИГУ къэдгъэкIыжынщи, 1990 гъэм мэкъуауэгъуэм и 12-м 
РСФСР-м и ЦIыхубэ депутатхэм я япэ съездыр екIуэкIащ. Зы-
къомрэ тепсэлъыхьа иужь, абы къыщащтащ Урысейм и 
Къэрал суверенитетым теухуа декларацэр. Абы псом япэ 
 иригъэщырт Урысейм и Конституцэмрэ абы щыубзыхуа хаб-
зэхэмрэ. А зэманым ирихьэлIэу Совет Союзым и республикэ 
куэдым езыхэм я суверенитет ягъэувати, мыбы зыпэмып-        
лъа гуэри хэлътэкъым. Абдеж республикэм и цIэм зыщихъуэ-
жащ - ар Урысей Федерацэ (Урысей) хъуащ. Ауэ а мэкъуауэ-
гъуэм и 12-м иужькIэ УФ-м и тхыдэм и дежкIэ мыхьэнэ ин зиIэ 
Iуэхухэр къыщыунэхуащ.  Зы илъэс дэкIри, 1991 гъэм а махуэм 
тхыдэм щыяпэу Урысейм IэIэткIэ щыхахащ Президентыр. 
ЗэрытщIэжщи, хэхыныгъэхэм щытекIуат Ельцин Борис. Iуэху-
гъуэщIэр хэмыгъуэщэн папщIэ, абы 1994 гъэм мэкъуауэ гъуэм 
и 2-м къыдигъэкIа Указ №1113-м ипкъ иткIэ мэкъуауэ гъуэм           
и 12-р Урысей Федерацэм и Къэрал суверенитетым  теухуа            
декларацэр къыщащта махуэу ягъэуващ. ИужькIэ, кIэщIу            
къапсэлъын папщIэ, абы еджэу хуежьащ «хамэ унафэ 
къыщыщIэкIа махуэкIэ».

Пэжщ, абы щыгъуэм цIыху мелуан куэдым къагурыIуакъым 
ар къэрал гуфIэгъуэ нэхъыщхьэу щытын щIыхуейр. Ахэр 
щIэуп щIэрт: Урысейр щхьэхуит хъун хуэдэу, хэт зи унафэ 
щIэтар? ИкIи жэуап иратыфыртэкъым. Сыт щхьэкIэ жыпIэмэ, 
монгол-тэтэрхэм я ужькIэ Урысейр зыгуэрым иубыдауэ е и 
унафэ щIэтауэ къахуэщIэжыртэкъым икIи мыр политикэ 
Iуэхум нэхъ хуэкIуэрт. Дауи, щыгуфIыкIащ щымылажьэ 
 махуэщIэ къызэрыунэхуам: хэт зигъэпсэхуну зи жагъуэр? Ауэ 
абы къыфIэкIакъым.

Езым игъэува гуфIэгъуэр иIэту 1998 гъэм къыщыпсалъэм, 
Ельцин Борис мэкъуауэгъуэм и 12-м и пщIэм хигъэхъуэн 
мурадкIэ къыхилъхьащ ар Урысейм и Махуэу ягъэлъэпIэну. 
Ап хуэдэуи ящIащ 2002 гъэм мазаем и 1-м, а унафэм Iэ щIэзы-
дзар УФ-м и ПрезидентыщIэ Путин Владимирщ. 

ИпэIуэкIэ, Урысейм и Къэрал суверенитетым теухуа дек-
ларацэр къыщащта махуэм и щIыхькIэ, 2001 гъэм Кремлым 
щрагъэблэгъахэм я пащхьэм къыщыщыпсалъэм, Путин 
 Владимир жиIауэ щытащ: «Мы дэфтэрым ди тхыдэщIэр къы-
зэIуихащ. ЦIыхум и хуитыныгъэхэм, законыр япэ игъэщыным 
тещIыхьа демократие къэралым и тхыдэщIэ. Абы и купщIэ нэ-
хъыщхьэщ цIыхухэм я ехъулIэныгъэр, я псэукIэфIыр, я узын-
шагъэр».

Зэрытлъагъущи, мурад  дахэт. Пэжщ, абыхэм ящыщ куэд ди 
къэралым къемыхъулIэу къэнащ. Ауэ илъэс 30-р сыт хуэдэ 
пщалъэхэмкIи пIалъэ кIэщIщ. Аращи, ди гугъапIэхэр зэт-
хьэлIэр къэкIуэнурщ.

Хабзэ зэрыхъуащи, мэкъуауэгъуэм и 12-м Урысейм и къалэ 
псоми гуфIэгъуэ зэхыхьэхэр щокIуэкI. Абыхэм хэтщ жьыри 
щIэри. А махуэм ехъулIэу Урысейм и Президентым УФ-м и 
Къэрал саугъэтхэр яритынущ зыхуагъэфэщахэм, Москва и           
Утыку Плъыжьым гуфIэгъуэр щаIэтынущ. КIуэ пэтми, къэра-
лым и гуфIэгъуэ нэхъыщхьэм тхыдэм езым хухиха увыпIэр еу-
бы дыж.

ШАЛ  Мухьэмэд,
«Адыгэ псалъэ» газетым и обозреватель

КъБР-м щыIэ Оперативнэ шта-
бым республикэм щыпсэухэмрэ 
хьэщIэхэмрэ къыхуреджэ набдзэ-
губдзаплъэу фыщытыну икIи тер-
рорым зыщыхъумэным хуэгъэза 
мардэхэм фытетыну:

- къызэрымыкIуэ щытыкIэм цIыху-
хэр хуэзышэнкIэ, шынагъуэ къы-
зыпкърыкIынкIэ хъуну Iуэхугъуэхэр 
фымылэжь;

 - фи автотранспортыр абы хухэха 
щIыпIэхэм деж щывгъэув;

- хьэпшып гуэрым е автомобилым 

дзыхь хуэвмыщIмэ, апхуэдэу теракт 
ирагъэкIуэкIыну ягъэхьэзыру, къа-
гъауэ Iэмэпсымэхэр е Iэщэхэр яIы-
гъыу фыщыгъуазэмэ е, ялэжьыну 
щIэпхъаджагъэм хэтынкIэ хъуну 
 зыгуэрым шэч хуэфщIмэ, хабзэ-        
хъумэ органхэм абыкIэ хъыбар икIэ-
щIы пIэкIэ евгъащIэ; 

- хабзэхъумэ IэнатIэхэм, апхуэдэуи 
цIыху куэд зыхэт зэхуэсхэр ще-
кIуэкIым деж шынагъуэншагъэр 
къызэгъэпэщыным зи лэжьыгъэр 
пыщIа нэгъуэщI къулыкъущIэхэм 

 хабзэкIэ къыфхуагъэувхэр вгъэза-
щIэ.

КъБР-м щыIэ Оперативнэ шта-
бым хъыбарыр къызыпкърыкIар 
хэтми хэIущIыIу ищIынукъым, ап хуэ-
дэуи республикэм щыпсэухэм фIы-
щIэ къыфхуещI я лэжьыгъэр къы зэ-
рывгурыIуэм папщIэ.

«Линэ пщтырым» и телефонхэр:
КъБР-м щыIэ Оперативнэ шта-

бым: 48-15-48;
Урысейм и ФСБ-м и Управленэу 

КъБР-м щыIэм: 48-15-81 (дзыхь зра-

гъэз телефон);
КъБР-м щыIэ МВД-м: 40-49-10 

(плъыр часть), 49-50-62 (дзыхь зра-
гъэз телефон);

УФ-м СледствиемкIэ и комите-
тым СледствиемкIэ и управленэу 
КъБР-м щыIэм - 77-64-22 (дзыхь 
зрагъэз телефон);

Урысейм и МЧС-м и Управленэ нэ-
хъыщхьэу КъБР-м щыIэм - 39-99-99 
(плъыр часть). 

КъБР-м щыIэ Оперативнэ штаб. 

Мэкъуауэгъуэм  и  12-м  Урысейм  и  Махуэр  догъэлъапIэ
КIуэкIуэ Казбекрэ Чуйченкэ Константинрэ 
хэтащ УФ-м ЮстицэмкIэ и министерствэм 

и Управленэу КъБР-м щыIэм и унэ 
къагъэщIэрэщIэжар къыщызэIуахым

КъБР-м и Iэтащхьэр хэтащ
къэралым и Правительствэм 
щIыналъэ зыужьыныгъэмкIэ и 

комиссэм и президиумым и зэIущIэм

Ныбжьышхуэ  
имыIэми,  и  

мыхьэнэр  инщ

Урысейм и Махуэр - ар Хэкур фIыуэ лъагъуным, абы пщIэ 
хуэщIыным я махуэшхуэщ, лъэпкъ зэкъуэтыныгъэм и 
 дамыгъэщ. Дэ тщыщ дэтхэнэ зыми къыдэлъытащ, ди егу-
гъуныгъэм, ди ехъулIэныгъэхэм елъытащ къэралым и 
нобэмрэ и къэкIуэнумрэ.

Ар къызэрымыкIуэу лъэщ къэралым, дэ псори дыщып-
сэу икIи дыщылажьэ, гухэлъ щызэхуэтщI, унагъуэхэр 
 щыдухуэ, ди сабийхэр щыдгъасэ хэкум и махуэшхуэщ.

Урысейм и лъэщагъыр зыхэлъыр абы и цIыхубэм я зэ-
къуэтыныгъэрщ. ЗэгурыIуэу зэдэпсэуныр, гъунэгъум и 
Iуэху еплъыкIэмрэ игъэлъапIэхэмрэ пщIэ яхуэщIыныр,  
хьэ лэлу лэжьэныр, ди зэхуэдэ унэр хуэсакъыу хъумэныр - 
мис ахэращ Къэбэрдей-Балъкъэрымрэ Урысеймрэ адэ- 
кIи ефIэкIуэным я лъабжьэр!

 Дэтхэнэ зыми фи къэкIуэнур нэхуу щытыну, насыпы-
фIэу, фефIакIуэ зэпыту дунейм фытетыну сыхуейщ. Фи 
 гуащIэр мыкIуэщIу, фи хъуэпсапIэхэм фахуэпабгъэрэ 
 лъагапIэщIэхэм фынэсыфу фыпсэуну сынывохъуэхъу.

Мы махуэ лъапIэм къыхэзгъэщыну сыхуейщ дэ урысей 
цIыхуу дызэрыщытым дызэрыригушхуапхъэр. Дэтхэнэ зы 
цIыхури щхьэхуиту, насыпыфIэу, къызэрыхуэныкъуэр, 
пщIэ къызэрыхуащIыр зыхищIэу ирепсэу. Гуапагъэр, гума-
щIагъэр, цIыхугъэр хьэл-щэнхэм я нэхъ лъапIэ дыдэу 
кърыренэж!

Жылагъуэ палатэм хэтхэм къабгъэдэкIыуи си щхьэкIи 
сынывохъуэхъу махуэшхуэмкIэ, узыншагъэ быдэ фиIэну, 
зэIузэпэщу, мамыру, фызэгурыIуэу фыпсэуну си гуапэщ!

Къэбэрдей-Балъкъэр Республикэм и
Жылагъуэ палатэм и унафэщI БЕРД Хьэзрэталий.

Къэбэрдей-Балъкъэр Республикэм щыпсэухэу,
абы и хьэщIэхэу пщIэ зыхуэтщIхэ!

Урысейм и МахуэмкIэ дынывохъуэхъу!

Нэхъ псынщIэу, нэхъ лъагэу, нэхъ лъэщу

ЕхъулIэныгъэ

ПщIэ зыхуэсщI си хэкуэгъухэ!
Си гум къыбгъэдэкIыу сынывохъуэхъу 

Урысейм  и МахуэмкIэ!
Лъэпкъпсо махуэшхуэм дэ ди гум                 

щызу зыхыдегъащIэ ди къэралым ис 
лъэпкъхэм зы тхыдэ гъуэгуанэ къызэры-
зэдакIуар, лIыхъужьыгъэкIэ гъэнщIа ди 
блэкIамрэ Урысейм и иджырей ехъу-
лIэныгъэхэм я мыхьэнэмрэ. Абы дэ ды-
хуеунэтI цIыхугъэм, зэкъуэтыныгъэм, 
 хэкупсэу щытыным хуэдэ лъапIэныгъэ-
хэм, лIэщIыгъуэ куэд хъуауэ лIакъуэхэм 
зэIэпахыурэ къекIуэкIхэм. Дэтхэнэ зыми 
ди къалэныр ди Хэку уардэм и лъэща-
гъымрэ и къарумрэ дгъэбэгъуэнырщ,                                 

Къэбэрдей-Балъкъэр Республикэм и
Iэтащхьэ КIуэкIуэ Казбек щIыналъэм исхэм
Урысейм и Махуэм и щIыхькIэ зэрехъуэхъур

ди къэкIуэнум хьэлэлу дыхуэлэжьэ-
нырщ.

Хэкур фIыуэ зэрытлъагъур, зэ къуэ ты-
ныгъэр сыт хуэдэ зэмани дэ щIэгъэ-
къуэну диIащ гугъуехьхэм, гъэунэху -
ныгъэ хьэлъэхэм дыпхыкIынымкIэ, сыт 
хуэдэ къэхъукъащIэми жэуап еттыфы-
нымкIэ. Шэч къытесхьэркъым, дызэ-
къуэт мэ, дэ къэралым нэхъри зэрызе-
дгъэужьыфынум, Урысейм лъэпкъ куэд 
зыхэт и цIыхубэм я псэукIэри зэрыт-
хуегъэфIэкIуэнум.

Си гум къыбгъэдэкIыу сынывохъуэхъу 
узын шагъэ быдэ фиIэну, мамыру, фе-
фIа кIуэу, фи Iуэхухэр зэпэщу фыпсэуну.

Ди газетым и къыкIэлъыкIуэ номерыр къыщыдэкIынур мэкъуауэгъуэм и 16-рщ.

Зыгъэхьэзырар
ЖЬЭКIЭМЫХЪУ

Маринэщ.

 

Уи  лъахъэр  зыдыгъум  уишри  идыгъунщ.
Лъэпкъ Iущыгъэ:

Гъэмахуэ  зыгъэпсэхугъуэ

Пэрытхэр

КъытщIэхъуэ щIэблэм гъэ-
сэ ныгъэ тэмэм етыныр, абы-
хэм я псэр щIэныгъэм хуэб-
гъэушыныр, къы дэпхьэ хыныр 
икIи школ кIуэгъуэм къы зы-
хуэтыншэу хуэбгъэ хьэ зы ры-
ныр икъукIэ лэ жьы гъэ гъэ-
щIэгъуэнщ, абы къи щы нэ-           
мы щIауи, гугъущ. Мы хьэ - 
нэш х уэ зиIэ а Iуэхур 
къы   зыхуэ тыншэу щызэфIэп-
хы фынур уи IэнатIэм гурэ 
псэкIэ убгъэдэтмэщ, дзыхь 
къыпхуащIамкIэ жэуаплы-
ныгъэ зыхэпщIэрэ адрейхэм 
 щапхъэ уахуэхъун хуэдэу лэ-
жьыгъэр епхьэкIмэщ. 

АПХУЭДЭ Iуэху зехьэкIэ да-
хэщ бгъэдэлъыр Аруан щIына-
лъэм и жылэ нэхъыщхьэ Нарт-
къалэ дэт «Налмэс» сабий 
садым и унафэщI Семэн Iэ-          
сият Леонид и пхъум. Ар зи па-
шэ гъэсапIэм лэжьыгъэшхуэ 
щокIуэкI. Сабийхэм я къэу-
хьым зегъэужьыным гулъы-
тэшхуэ щегъуэт садым. Абы 
пап щIэ IуэхущIапIэм къыщызэ-
рагъэпэщауэ хъарзынэу що-
лажьэ сабийхэм ябгъэдэлъ 
зэфIэкIхэр, зэчий зэмылIэу-
жьыгъуэхэр наIуэ къэзыщIу 
адэ  кIи зезыгъэужь гупжьей-
хэр. Зы унагъуэшхуэм хуэдэу 
 зэдолажьэ гъэсакIуэхэри абы  
къе кIуалIэ цIыкIухэм я адэ-
анэхэри. Шэч хэмылъу, апхуэдэ 
Iуэху бгъэдыхьэкIэ дахэм и 
 лъабжьэр зыгъэбыдэр Iуэху-
щIапIэм и пашэ Семэныращ. 

Сабиипсэ къабзэм хуэдэу зи 
псэр зэIуха Iэсият нобэ егъэ-
лъапIэ къыщалъхуа махуэр. 
Илъэс бжыгъэ дахэ ирикъу 
бзылъхугъэ гуакIуэм, цIыху гуа-
пэм, унафэщI щыпкъэм, лэ-
жьыгъэм и къызэгъэпэщакIуэ 
IэкIуэлъакIуэм дохъуэхъу и ду-
нейр дахэрэ узыншагъэ иIэу, 
фIыгъуэр и куэду псэну.

Уи гур зэIухауэ цIыхум уадо-
кIуэкIри, Iэсият, абы и сэбэп 
 къокIыну ди гуапэщ. Беягъ нэхъ 
лъапIэу     уиIэ уи унагъуэм исхэм 
яхууиIэ хъуэпсапIэхэр нахуапIэ 
хъуну, щIэблэр гъэсэным, щIэ-
ныгъэ етыным, гъащIэм хэшэ-
ным пыщIа уи IэщIагъэм и хъер 
 плъагъуу а IэнатIэр куэдрэ еп-
хьэ кIыну, цIыхубзым и гур зы-
щIэхъуэпс, насыпу къилъытэ 
псомкIи Тхьэр къыпхуэупсэну 
ди гуа пэщ. 

«Налмэс» сабий садым и 
лэ жьа кIуэхэмрэ абы зи бын 

екIуа лIэ адэ-анэхэмрэ. 

 ЩIыпIэцIэхэм ятеухуа ди тхыгъэ-
хэм ящыщ зым къыщыхэдгъэщауэ 
щытащ иджырей Архъызым и Iэхэ-
лъахэм ди гъунэгъуу къэрэшейхэр 
мымащIэу зэрыщитIысыкIар лъахэ-
хутэхэм щхьэусыгъуэ яхуэхъуу, а 
бгылъэ щIыпIэхэм я тхыдэри, фIэ-
щыгъэу зэрахьэхэри а лъэпкъым и 
 закъуэ ирапхыу, абыкIэ зэфIэзы-
гъэкIыну хущIэкъухэри куэду къа-
зэрыхэкIыр. Дэ къызэрытлъытэмкIэ, 
ап хуэдэ бгъэдыхьэкIэ зезыхьэхэр и 
щыпкъапIэм куууэ нэплъысыныр, 
зэрыщытар ипэжыпIэкIэ зэхэгъэ кIы-
ныр «къызэгугъуэкIхэр» аращ. 

АРГУЭРЫЖЬУ, а псори мыбдежми 
щыт хузэмыгъэзахуэми, Къэрэшей-
Шэрджэсым къухьэпIэ лъэныкъуэмкIэ 
щиIэ и къуршылъэхэм дызыщрихьэлIэ 
щIыпIэцIэхэм ящыщу тIум я гугъу 
щытщIынщ. 

Рычэпстэ (Речепста) 

Инжыджышхуэ и псыхъуащхьэхэм 
къыщекIуэкI щIыпIэцIэхэм ящыщ зыщ.

Тхыдэ щIэныгъэхэм я кандидат Фё-
доров Яков и тхылъ гъуэзэджэу «Топо-
нимика Западного Кавказа и некото -
рые вопросы его этнической истории» 
(«КъухьэпIэ Кавказым и топоними-

кэмрэ и этно-тхыдэмрэ ехьэлIа язы-
ныкъуэ Iуэхугъуэхэр») зыфIищам и  282-
нэ напэкIуэцIым щетх: «Абхъаз-адыгэ 
топонимикэр щытепщэу щыта щIы-
налъэхэм ящыщ зыщ Инжыджышхуэ 
псым зыкъыщызэщIэзыкъуэ къурш 
жьа  нэхэри. АбыкIэ щыхьэту къэувыфы-
нущ Архъыз хэлъэдэж Рычэпстэ псы 
цIыкIум зэреджэри. ФIэщыгъэр тынш 

дыдэу абхъаз-адыгэбзэхэмкIэ къыбгу-
роIуэ. Япэ пычыгъуитIым, «ры-чэ»-м, 
абхъазыбзэкIэ къарыкIыр «жьауапIэ», 
«псыпцIалъэ» мыхьэнэхэр аращ. ЕтIуа-
нэ пычыгъуитIыр, «пс-та»-р, тIууэ зэщ-
хьэ щыхащи, япэр, «пс» («псы»)-р, аб-
хъаз-адыгэбзэхэм зэдай псалъэщ, 
«та»-р щIыпIэр къэзыгъэлъагъуэщ». 

АтIэми, апхуэдэу йоджэ а лъэны-

къуэмкIэ щыIэ къуршылъэхэр зэпы-
зыщIэ «Абишира - Ахуба» бгы шытх 
екIуэ кIым къыщыщIэж псы бгъунж 
цIыкIур зыщIэлъадэу зыбгъурыж 
 Iуащхьэ джафэшхуэми (метр 3214-рэ            
и лъагагъщ), Уарпрэ Лабэрэ я псы -
хъуащхьэхэр зэпызыщIэ щхьэдэхыпIэ-
ми. Къэдгъэлъагъуэмэ, Рычэпсэ Ар-
хъыз холъадэ, езы Архъыз Псыш 

 хохуэж, Псыш Инжыджышхуэ и кIуа-
пIэщ. 

ЩIыпIэцIэхэр джыным куэд щIауэ 
 дихьэх лъахэхутэ-щIэныгъэлI цIэрыIуэ 
Твёрдый Александр «Кавказым и то-
понимикэ псалъалъэ» и тхылъым, 2011 
гъэм къыдигъэкIам, зэрыщитхымкIэ, 
«Рычэпстэ» фIэщыгъэр «Дыгъэ зы-
дэмыпсэ псы бэкъу» мыхьэнэми хуэб-
гъакIуэ хъунущ. 

Адзэпш (Адзапш)

Апхуэдэу йоджэ Къэрэшей-Шэрджэ-
сым къухьэпIэ лъэныкъуэмкIэ нэхъ пы-
Iу дзауэ щешкIурэх Лабэшхуэ ищ хьэ-
хэмкIэ къыщыхэлъадэ Санчаро и псы 
къуэпсхэм ящыщ зыми, а щIыпIэм къы-
щыщIэж псы пщтыр хущхъуэхэми (псо-
ри зэхэту 20-м щIегъу), а щIыналъэм 
 къуршхэмкIэ къыщыпэгъунэгъу Аб-          
хъаз Республикэм щыпсэухэр зэрыгуш-
хуэ Бзыбэ (Бзыбь) тIуащIэ абрагъуэм 
узэрыщхьэщыхьэ хъу шытх цIэрыIуэми 
(метр 2496-рэ и лъагагъщ).

Лъахэхутэхэм я нэхъыбэр щыхьэт 
зэрытехъуэмкIэ, «Адзэпш» псалъэр 
IыхьитIу зэхэтщ. Япэр «пщтыр» мыхьэнэ 
къызэрыкI «адзэ» жыIэкIэрщ, етIуанэр, 
«пш» пычыгъуэр, дэ, адыгэхэм, «псы» 
зыхужытIэрщ. 

КЪУМАХУЭ  Аслъэн. 

Мэкъуауэгъуэм и 11,
мэрем

Щыгъупщэх узыфэм пэ-
щIэ тыным и урысейпсо 
махуэщ

1826 гъэм Москва 
къыщы зэIуахащ нэм щеIэзэ 
япэ сымаджэщыр.

1842 гъэм дунейм къы-
техьащ Гоголь Николай и 
тхыгъэ цIэрыIуэр - «Мерт-
вые души» - зыфIищар. 

1889 гъэм США-м щыщ 
Перди Джонрэ Садгвар 
Джеймсрэ къагупсысащ 
зэпкъ рыпх-зэпкърыплъ-
хьэж хъу шэнтыр.

1965 гъэм Инджылызым 
и пащ тыхь Елизаветэ Бри-
тание империем и орденыр 
яритащ «Биттлз» гупым и 
музыкантхэм.

1975 гъэм Алыджым къы-
щащтащ и конституцэр. 

2010 гъэм ЮАР-м щыщIи-
дзащ дунейм футболымкIэ 
и ХIХ чемпионатым. Нэхъа-
пэм Африкэм и щIына-
лъэм футболымкIэ чемпио-
нат зэи щекIуэкIатэкъым. 
Мэ  къуауэгъуэм и 11 - ба-
дзэуэ гъуэм и 11-хэм къриу-
бы дэу зэ хьэ зэхуахэм я нэхъ 
лъэщу къыщIэкIар Испа-
нием и командэ къыхэхарт. 

Урыс тхакIуэ, критик, фи-
лософ, демократ Белинс-
кий Виссарион къызэралъ-
хурэ илъэс 210-рэ ирокъу. 

Нэмыцэ композитор, ди-
рижёр цIэрыIуэ Штраус Ри-
хард къызэралъхурэ илъэ-
си 157-рэ ирокъу.

Урысейпсо радиом и дик-
тору щыта, СССР-м и 
цIыхубэ артисткэ Высоцкая 
Ольгэ къызэралъхурэ            
илъэси 115-рэ ирокъу.

Совет дзэ къулыкъущIэ, 
Совет Союзым и Маршал 
Булганин Николай къызэ-
ралъхурэ илъэси 126-рэ 
ирокъу.

Франджы зыплъыхьакIуэ, 
сурэттех, режиссёр, дуней-
псо хыхэр джынымкIэ цIэ -
ры Iуэ хъуа Кусто Жак Ив 
къы зэралъхурэ илъэси 111-
рэ ирокъу. 

Пшынауэ Iэзэу щыта, 
 КъБР-м щIыхь зиIэ и артист-
кэ ДыщэкI ФатIимэт къы-
щалъхуа махуэщ.

Урысей пианист, жыла-
гъуэ лэжьакIуэ, УФ-м и 
цIыхубэ артист Мацуев Де-
нис и ныбжьыр илъэс 46-рэ 
ирокъу.

Дунейм и щытыкIэнур
   «pogoda.yandex.ru» сай-
тым зэритымкIэ, Налшык 
пшэр техьэ-текIыу щыщы-
тынущ, пIалъэ-пIалъэкIэрэ 
уэшх къыщешхынущ. Хуа-
бэр махуэм градус 22 - 23-
рэ, жэщым градус 15 - 17 
щыхъунущ. 

Мэкъуауэгъуэм и 12,
щэбэт

Сабийхэр ягъэлажьэу 
мы дэным и дунейпсо ма-
хуэщ

Урысейм и щхьэхуи-
тыныгъэм и махуэщ. 1990 
гъэм РСФСР-м и цIыхубэ 
депутатхэм я I съездым 
къы щащтащ Урысей Феде-
рацэм и Къэрал сувере-
нитетым и Декларацэр. 
1994 гъэм  УФ-м и Прези-
дент Ельцин Борис унафэ 
къыдигъэкIащ а махуэм 
къэрал мыхьэнэ етыным 
теу хуауэ.

Инджылыз пащтыхьы-
гъуэ зэгуэтымрэ Ирландие 
Ищхъэрэмрэ я лъэпкъ ма-
хуэшхуэщ - я пащтыхь гуа-
щэр къыщалъхуа махуэр 
ягъэлъапIэ

Бразилием щагъэлъапIэ 
зэгуэкIуахэм я махуэр

Финляндием и къала-
щхьэ Хельсинки и махуэщ

Тыркумэным щагъэлъа-
пIэ щIэныгъэм и махуэр

1667 гъэм Франджым и 
 пащтыхьым и дохутыр Дени 
Жан-Батист дунейм щыя-
пэу цIыхум лъы хикIащ.

1901 гъэм Кубэм и консти-
туцэщIэр къащтащ. Абы 

ипкъ иткIэ США-м а къэра-
лым  теухуа хуитыныгъэш-
хуэхэр иIэ хъуат, Кубэр и 
бжьыр щIигъэува пэлъытэт. 
1925 гъэм а конституцэм 
 къару имыIэжу къалъытауэ 
щытащ.

1920 гъэм Панамэ псы-
дэжыпIэр къызэIуахауэ щы-
тащ. А махуэм щегъэ-
жьауэщ абы лэжьэн щы-
щIидзар, япэ кхъухьыр абы 
1914 гъэм дэкIауэ щытами.

1921 гъэм Петроград и 
Къэрал филармониер щы-
лэжьэну унэр къызэIуахащ.

1926 гъэм Бразилиер 
Лъэпкъхэм я Лигэ зэгухьэ-
ныгъэм къыхэкIыжауэ щы-
тащ, абы Германиер зэры-
хагъэхьамкIэ мыарэзыуэ.

1955 гъэм Якутием нал-
мэс гъэтIылъыгъэ куэд зы-
щIэлъ щIыпIэ къыщагъуэ-
тащ.

1964 гъэм зи фэр фIыцIэ-
хэм я хуитыныгъэхэм къащ-
хьэ щыж, ЮАР-м щыщ Ман-
делэ Нельсон и хьэкумыр 
ящIащ игъащIэкIэ тутна-
къэщым исыну. Сыт хуэдэ 
лъэпкъ къыхэмыкIами, 
цIыху псори зэхуэдэн зэ ры-
хуейр зи лъабжьэ и къэп сэ-
лъэныгъэхэрт, абы къы зэ-
ры хуриджэрт паубыдар 
 Нельсон. Ар кърагъэутIып-
щы жыну, абы и телъхьэу 
къы зэрыIэтащ цIыху ми-
нипщIхэр, ауэ ар щахузэ-
фIэкIар 1990 гъэрщ. Илъэ-
сиплI дэкIри, ар хахащ Аф-
рикэ Ипщэ Республикэм и 
президенту. МамырщIэ-
къуу, цIыхубэм я гъуазэ 
щыпкъэу зэрыщытым па-
пщIэ, 1993 гъэм Манделэ 
Нобель и саугъэтыр иратауэ 
щытащ.

1990 гъэм Урысей Феде-
рацэм и цIыхубэ депутатхэм 
я I съездым РСФСР-м и 
къэрал суверенитетым теу-
хуа декларацэр къищтащ.

1991 гъэм Урысейм 
щыяпэу къэралым ще кIуэ-
кIащ президент хэхыны-
гъэхэр. Ельцин Борис абы 
РСФСР-м и япэ Президенту 
щыхахащ.

1991 гъэм Ленинград ре-
ферендум щрагъэкIуэкIащ 
я къалэм и цIэм теухуауэ. 
Абы щыпсэухэм я нэхъы-
бапIэм Iэ яIэтауэ щытащ я 
къалэм и япэрей цIэр - 
Санкт-Петербург - фIэщы-
жыным теухуауэ.

1992 гъэм Урысей Феде-
рацэм и Гъунапкъэхъумэ 
дзэ хэр къызэрагъэпэщащ.

2000 гъэм Шэшэн Рес-
публикэм и администрацэм 
и унафэщIу ягъэуващ Ка-
дыров Ахъмэт.

1942 гъэм Зеикъуэ къуа-
жэм (КъБАССР) къагъэIэп-
хъуат Ленинград хамэ 
къэралыбзэхэр щаджу дэт 
пединститутыр.

1945 гъэм Калинин М. И. 
Кремлым маршал Жуков         
Г. К. щритащ Совет Союзым 
и ЛIыхъужьым и ещанэ 
Дыщэ Вагъуэр.

1990 гъэм «Печатымрэ 
цIыхубэ хъыбарегъащIэ Iэ-
натIэхэмрэ ятеухуауэ» За-
коныр СССР-м и Совет Нэ-
хъыщхьэм къищтащ. Абы 
цензурэр игъэкIуэдыжащ.

2014 гъэм Сан-Паулу 
(Бразилие) къыщызэIуахащ 
дунейм футболымкIэ и 20-
нэ чемпионатыр. Ар мэ-
къуауэгъуэм и 12 - бадзэуэ-
гъуэм и 13-хэм екIуэкIащ. 
Германием и командэ къы-
хэхарщ чемпион хъуауэ 
 щы тар.

2015 гъэм Азербайджа-
ным и къалащхьэ Баку 
къыщызэIуахащ япэ Евро-
пей джэгухэр.

Совет балеринэ цIэрыIуэ, 
СССР-м и цIыхубэ артисткэ, 
Социалист Лэжьыгъэм и 
ЛIыхъужь Семёновэ Ма-
ринэ къызэралъхурэ илъэ-
си 113-рэ ирокъу.

США-м и 41-нэ президент 
Буш Джордж къызэралъ-
хурэ илъэс 97-рэ ирокъу.

Драматург, АР-м и 
цIыхубэ артист, УФ-ми Къ-
БР-м и щIыхь зиIэ я артист, 
Адыгэ Республикэм и Къэ-
рал саугъэтым и лауреат 
Му рат Чапай къызэралъ ху-
рэ илъэс 82-рэ ирокъу.

Дунейм и щытыкIэнур
   «pogoda.yandex.ru» сай-
тым зэритымкIэ, Налшык 
пшэр техьэ-текIыу щыщы-
тынущ, пIалъэ-пIалъэкIэрэ 
уэшх къыщешхынущ. Хуа-
бэр махуэм градус 24 - 25-
рэ, жэщым градус 17 - 18 
щыхъунущ. 

Мэкъуауэгъуэм и 13,
тхьэмахуэ

Цы зэрыхъэным и ду-
нейпсо махуэщ

Урысейм щагъэлъапIэ 
Социальнэ лэжьакIуэм и 
махуэр. 1701 гъэм Пётр Еза-
нэм унафэ къыдигъэкIащ 
хуэмыщIауэ псэухэм, сыма-
джэхэм, жьы хъуахэм 
щхьэе гъэзыпIэ яхуэхъун 
унэ хэр къызэIухыным теу-
хуауэ. Унафэм къигъэувырт 
зи щхьэ сэбэп хуэмы-
хъужыф цIыхуипщI къэс зы 
якIэлъыплъу а унэхэм щы-
лэжьэн хуейуэ. Абдеж къы-
щежьащ цIыхухэм соци-
альнэу защIэгъэкъуэным 
 хуэгъэпса IэнатIэр.

Зэрыдэ машинкэм и ма-
хуэщ

Бельгием адэм и махуэр 
щагъэлъапIэ

1825 гъэм США-м щыщ 
IэпщIэлъапщIэ Хант Уолтер 
мастэкъуаншэ къызэригуп-
сысам и щыхьэт тхылъ ира-
тащ.

1860 гъэм Урысейм и 
Къэрал банкыр къызэрагъэ-
пэщащ.

1892 гъэм Урысей импе-
рием щыяпэу Киев ща-
утIыпщащ электрокъарукIэ 
лажьэ трамвайр.

1895 гъэм Франджым 
щиухащ дунейм щыяпэу 
абы щекIуэкIа автомобиль 
къы зэдэжэхэр.

1912 гъэм Москва къыщы-
зэIуахащ гъуазджэ хэIэты-
кIа хэм я музейр. Иджы ар 
Пушкин А. С. и цIэр зезыхьэ 
къэрал музейрщ.

1934 гъэм Воронеж, Ка-
лугэ областхэр къызэрагъэ-
пэщащ

1936 гъэм Къэбэрдей 
лъэпкъ драмэ театрыр къы-
зэIуахащ.

1961 гъэм Калугэ къалэм 
дунейм щыяпэу ухуэн щы-
щIадзащ космонавтикэм и 
музейр. Абы и лъабжьэм и 
япэ мывэр хилъхьащ Гага-
рин Юрий.

Югославием щыщ актёр 
цIэрыIуэ, режиссёр Митич 
Гойкэ и ныбжьыр илъэс               
81-рэ ирокъу.

Медицинэ щIэныгъэхэм я 
доктор, КъШКъУ-м и про-
фессор Даур Борис и             
ныбжьыр илъэс 75-рэ                    
ирокъу.

Искусствоведенэм и док-
тор, профессор, ЩIДАА-
мрэ Тыркумэн Республикэм 
щIэныгъэхэмкIэ и акаде-
миемрэ я академик, Тыр-
кумэн консерваторэм и 
 проректор Абыкъу ФатIи-
мэ къыщалъ хуа махуэщ.

Шэрджэс еджагъэшхуэ, 
ветеринар щIэныгъэхэм я 
доктор, профессор Аргун 
МуIэед и ныбжьыр илъэс 70 
ирокъу.

Урысей актёр, УФ-м и 
цIыхубэ артист Маковецкий 
Сергей и ныбжьыр илъэс 
63-рэ ирокъу.

Экономикэ щIэныгъэхэм 
я доктор, АКъУ-м и профес-
сор ХъуакIуэ Заурбэч и 
ныбжьыр илъэс 51-рэ                
ирокъу.

Дунейм и щытыкIэнур
   «pogoda.yandex.ru» сай-
тым зэритымкIэ, Налшык 
пшэр техьэ-текIыу щыщы-
тынущ, пIалъэ-пIалъэкIэрэ 
уэшх къыщешхынущ. Хуа-
бэр махуэм градус 21 - 22-
рэ, жэщым градус 16 - 17 
щыхъунущ.

Мэкъуауэгъуэм и 14, 
блыщхьэ

Лъы зытым и дунейпсо 
махуэщ

Блогерым и дунейпсо 
махуэщ

УФ-м Iэпхъуэшапхъуэ-
хэм я Iуэхухэр зэкIэ лъы зы-
гъа кIуэ и къулыкъущIа-

пIэм и лэжьакIуэм и ма-
хуэщ

США-м щагъэлъапIэ я 
къэрал ныпым и махуэр. 
Ар 1916 гъэм ягъэуващ.

1775 гъэм США-м и дзэр 
къызэрагъэпэщащ.

1834 гъэм Америкэм ща-
тащ пшахъуашхэр къызэры-
щагупсысам щыхьэт техъуэ 
тхылъ.

1859 гъэм Шэшэныр Уры-
сей империем хыхьащ.

1891 гъэм Сыбыр гъущI 
гъуэгушхуэр ухуэн щIадзащ.

1897 гъэм Урысей импе-
ратор Николай ЕтIуанэм 
унафэ къыдигъэкIащ фаб-
рикэхэм, заводхэм, нэ-
гъуэщI IуэхущIапIэхэм тхьэ-
махуэ махуэр мылэжьэгъуэ 
махуэу щыгъэувыным теу-
хуауэ.

1898 гъэм Урысейм 
щыяпэу лэжьэгъуэ махуэм и 
кIыхьагъын хуейм теухуа 
унафэ къыщащтащ. Абы 
ипкъ иткIэ, цIыхур зы жэщ-
махуэм зэрылажьэр сыхьэт 
11,5-м щIигъун хуейтэкъым. 

1905 гъэм «Князь Потём-
кин Таврический» урысей 
кхъухьым цIыхухэр къыщы-
зэ рыIэтащ.

1936 гъэм КъБАССР-м 
 гъуазджэхэмкIэ и управле-
нэр къызэрагъэпэщащ.

1940 гъэм Франджы ко-
мандующэ нэхъыщхьэ Вей-
ган Максим и унафэкIэ, зауэ 
хэмыту, Париж къалэр нэ-
мыцэ фашистыдзэм ира-
тащ.

1941 гъэм Латвием, Лит-
вам, Эстонием щыпсэу куэд 
дыдэ яубыдурэ я щIына-
лъэхэм  залымыгъэкIэ къра-
шащ. А махуэм а къэрал-
хэм ягу къыщагъэкIыж 
 Прибалтикэм и цIыхубэм 
политикэ залымыгъэ щы -
кIэ лъызэрахьа а зэманым 
хэкIуэдахэр. 

1995 гъэм Басаев Ша-
миль зи пашэ, щIэпхъаджа-
щIи 195-рэ хъу гупым Будён-
новск сымаджэщым цIыху 
1600-м щIигъу гъэру щIау-
быдауэ щытащ. 

США-м и президент, ме-
лардырыбжэ Трамп До-
нальд и ныбжьыр илъэс 75-
рэ ирокъу. 

Урысей кинорежиссёр, 
УФ-м и цIыхубэ артист Соку-
ров Александр и ныбжьыр 
илъэс 79-рэ ирокъу.

Адыгей усакIуэ, драма-
тург, егъэджакIуэ ЛIыхэс 
Мухьдин и ныбжьыр илъэс 
66-рэ ирокъу.

Киноактрисэ, УФ-м щIыхь 
зиIэ и артисткэ Сафоновэ 
Еленэ и ныбжьыр илъэс 65-
рэ ирокъу.

УсакIуэ, журналист Хьэ-
щыкъуей Олег и ныбжьыр 
илъэс 57-рэ ирокъу.

Нэмыцэ теннисисткэ цIэ-
рыIуэ, Олимп Джэгухэм ды-
щэ, дыжьын, жэз медалхэр 
къыщызыхьа, нэгъуэщI ду-
нейпсо зэпеуэ куэдым щы-
текIуа Граф Штеффи и 
 ныбжьыр илъэс 52-рэ 
 ирокъу.

УсакIуэ, «Нур» журналым 
и редактор нэхъыщхьэм и 
къалэнхэр зыгъэзащIэ Аб-
ро къуэ Беллэ къыщалъ хуа 
махуэщ.

Дунейм и щытыкIэнур
   «pogoda.yandex.ru» сай-
тым зэритымкIэ, Налшык 
пшэр техьэ-текIыу щыщы-
тынущ. Хуабэр махуэм гра-
дус 24 - 25-рэ, жэщым гра-
дус 16 - 18 щыхъунущ.

Мэкъуауэгъуэм и 15,
гъубж

Жьыбгъэм и дунейпсо 
махуэщ

Зи ныбжь хэкIуэтахэм 
лей къатемыгъэхьэным и 
дунейпсо махуэщ

Урысейм щагъэлъапIэ 
щIыуэпсым хуэсакъ ныб-
жьыщIэхэм (юннатхэм) я 
зэгухьэныгъэр къыщы-
зэрагъэпэща махуэр

Армением и къэрал ны-

пым и махуэщ
Азербайджаным ща-

гъэлъапIэ лъэпкъыр хъу-
мэным и махуэр

1561 гъэм Идар Темры-
къуэ ипхъу Гуащэнэ (Марие) 
Москва нэсащ. Абы щIы-
гъуащ и дэлъху Думэны-
къуэ, и шыпхъу Алътыншаш, 
абы и щхьэгъусэ Бекбулат, а 
тIум я къуэ Саин-Булат сы-
мэ.

1862 гъэм Америкэм 
щыщ Гатлинг Ричард япэу 
пу лемёт къигупсысащ.

1885 гъэм Урысейм къы-
щыдагъэкIащ цIыхубзхэм-
рэ ныб жьыщIэхэмрэ жэ-
щым ягъэлэжьэну хуит 
зымыщI закон.

1920 гъэм Эстоние Рес-
публикэм и Конституцэр 
 къащтащ.

1931 гъэм ВКП (б)-м и            
ЦК-м Москва къалэм метро 
щыу хуэным теухуа унафэ 
къищтащ. 1935 гъэм и на-
къыгъэм къызэIуахащ абы и 
япэ гъуэгуанэр, «Сокольни-
ки» - «Парк культуры» жы-
хуиIэр.

1954 гъэм УЕФА зэгухьэ-
ныгъэр къызэрагъэпэщащ.

1984 гъэм СССР-м цIы-
хубэ махуэшхуэу иджыри зы 
щагъэуващ – ЩIэныгъэхэм 
я махуэр.

2001 гъэм Китайм, Уры-
сейм, Къэзахъстаным, Та-
джикистаным, Къыргъы-
зым, Узбекистаным я уна-
фэщI хэм я жэрдэмкIэ Зэ-
дэ лэжьэнымкIэ Шанхай 
зэ  гухьэныгъэр къызэрагъэ-
пэщащ.

Урыс усакIуэ, адыгэ 
бзылъ хугъэм теухуа усэ те-
лъыджи зи къалэмыпэм 
къыпыкIа Бальмонт Кон-
стантин къызэралъхурэ 
илъэси 154-рэ ирокъу.

Совет къэралым автомо-
биль къыщIэгъэкIын Iэна-
тIэр щызэтезыухуахэм 
ящыщ, СССР-м автомобиль 
транспортымрэ шоссе гъуэ-
гухэмкIэ и министру щыта 
Лихачёв Иван къызэралъ-
хурэ илъэси 125-рэ  ирокъу.

КПСС-м и ЦК-м и секре-
тарь нэхъыщхьэу, СССР-м и 
Совет Нэхъыщхьэм и Пре-
зидиумым и УнафэщIу 
щыта Андропов Юрий 
 къы зэралъхурэ илъэси 107-
рэ ирокъу. 

Шэрджэс тхакIуэ Туаршы 
Аслъэн къызэралъхурэ 
илъэс 92-рэ ирокъу.

Дагъыстэн Республикэм 
и унафэщIу щыта, Да-
гъыстэным и Къэрал Сове-
тым щIыхь зиIэ и унафэщI 
Магомедов Магомедали и 
ныбжьыр илъэс 91-рэ 
 ирокъу. 

Совет актёр, РСФСР-м и 
цIыхубэ артист Державин 
Михаил къызэралъхурэ 
илъэс 85-рэ ирокъу. 

КъБР-м щIыхь зиIэ и ар-
тист Пщыгъуэш Юрий 
къызэралъхурэ илъэс 78-рэ 
ирокъу.

НТВ телекомпанием и 
к ъ ы з э г ъ э п э щ а к I у эхэ м 
ящыщ, абы и унафэщIу 
илъэс зыбжанэкIэ лэжьа, 
цIыхухэм гунэс ящыхъу 
нэтын куэд езыгъэкIуэкIыу 
щыта журналист цIэрыIуэ 
Киселёв Евгений и ныб-
жьыр илъэс 65-рэ ирокъу. 

Латвием и президент              
Вейонис Раймондс и ныб-
жьыр илъэс 55-рэ ирокъу.

Урысей актрисэ цIэрыIуэ, 
УФ-м щIыхь зиIэ и артисткэ 
Ковальчук Аннэ и ныбжьыр 
илъэс 44-рэ ирокъу.

Дунейм и щытыкIэнур
   «pogoda.yandex.ru» сай-
тым зэритымкIэ, Налшык 
пшэр техьэ-текIыу щы-           
щы-тынущ. Хуабэр махуэм 
градус 22 - 23-рэ, жэ-                
щым градус 15 - 16 щыхъу-
нущ

Апхуэдэ фIэщыгъэ зиIэ 
проект егъэлажьэ Урысей-
псо цIыхубэ фронтым 
(ОНФ), егъэджэныгъэ-гъэ-
сэ ныгъэ IэнатIэм жыджэру 
ядэлажьэ волонтёрхэм я 
зэфIэкIыр къигъэсэбэпу. 
ОНФ-м Къэбэрдей-Балъ-
къэрым щиIэ щIыналъэ  
 къудамэм хэт щIалэгъуа-
лэм ящыщ куэди хэтщ про-
ектыр зыгъэзащIэхэм. 
Иджыблагъэ абыхэм къы-
халъхьащ гъэмахуэ лагер-
хэм кIуэурэ, абы зыщы-
зыгъэпсэху ныбжьы-
щIэхэм я гъусэу пщэд-
джыжь зарядкэр ящIыну. 

IУЭХУР яфIэхьэлэмэтщ 
къы зэзыгъэпэщахэми абы 
къыхашэ сабийхэми. Ар нэ-
рылъагъу дыдэ щыхъуащ 
Налшык дэт «ДыгъафIэ 
 къалэм» и гупэм иIэ утыкуш-
хуэм. Мы пщэдджыжьхэм 
абы щокIуэкI зэхыхьэ хьэ-
лэмэт: жэрдэмщIакIуэхэр я 
унэтIакIуэу IуэхущIапIэм и 
гъэсэнхэм зарядкэ ящI, 
лъэр щIэзыгъэкI макъамэ 
дахэм щIэту. Ар ирегъэ-
кIуэкI армрестлингымкIэ 
спортым и мастер, ОНФ-м 
егъэджэныгъэ программэ 
нэхъыфIхэмкIэ иригъэ кIуэ-
кIа зэпеуэм щытекIуахэм 
ящыщ ТхьэмылIокъуэ Ис-
лъам. 

Урысейпсо, дунейпсо спорт 
зэхьэзэхуэхэм мы зэ-мы  тIэу 
пашэ щыхъуа спортсмен 
 цIэ рыIуэм къы  зэри лъы тэм-
кIэ, ныб жьыщIэхэр физкуль ту-
рэм рэ спортымрэ де гъэ хьэ-
хын хуейщ цIыкIу щIы кIэ. 

«НыбжьыщIэ псоми - зэхуэдэ Iэмал»

- А Iуэху еплъыкIэр ди 
 гъуэгугъэлъагъуэу къы-
хэтлъ  хьащ «Чемпионым и 
гъусэу зарядкэ дощI» проек-
тыщIэр, - жеIэ Ислъам. - Ап-
хуэдэ зэдэлэжьэкIэр нэхъ 
щIэщыгъуэ мэхъу абы хэт 
псоми я дежкIэ, сыту жы-
пIэмэ сабийхэм къахуэкIуэ 
спортсменхэм ящыщ дэт-
хэнэми Iуэхум цIыкIухэр дэ-
зыхьэх щIэ гуэр зэрыхилъ-
хьэным хущIокъу. Языны-
къуэхэм деж зарядкэ нэу-
жьым ебгъэкIуэкI хъунущ уэ 
узыхуэшэрыуэ спорт лIэу-
жьыгъуэмкIэ зэхьэзэхуэ 
кIэщI цIыкIухэр. Абы зэры хэ-
тынур зи гурылъ сабийхэр 
нэхъ жыджэру къокIуалIэ 
икIи яфIэфIу хэтщ пщэд-
джыжь зарядкэм. 

«ДыгъафIэ къалэм» 
 щригъэкIуэкIа зарядкэм  
ипэ къихуэу, гъэмахуэ ла-
герым щыIэ ныбжьыщIэхэм 
ТхьэмылIокъуэр яхутепсэ-

«ЩыIэныгъэмрэ зэдэщыIэныгъэмрэ» - аращ 
Къэбэрдей-Балъкъэрым и Лъэпкъ музейм ще-
кIуэкIыну гъэлъэгъуэныгъэм зэреджэр. Ар къы-
зэзыгъэпэщыр зи IэдакъэщIэкIхэр мызэ-мы-            
тIэу ди щIыналъэм къэзыша, зи хъэтIрэ зи гуп-
сысэкIэкIэ куэдым щIэщыгъуэ ящыхъу, утыку 
 кърихьэ гъуазджэ теплъэгъуэхэмкIэ джэр-
пэджэжышхуэ зыгъэIу сурэтыщI Чэгъэду Закщ. 
Сурэт пшыхьыр къыщызэIуахынур мэкъуауэ-                  
гъуэм и 17-рщ, ауэ иджыпсту абы иIэ щIэупщIэр 
щыхьэт тохъуэ сурэтыщIым и гуращэр къызэре-
хъулIам.

АМЕРИКЭМ и Штат Зэгуэтхэм къыщыхъуами, 
сурэтыщIыр лъэпкъкIэ адыгэщ, и адэжьхэр Урыс-
Кавказ зауэм иужькIэ Къэбэрдейм икIахэм ящыщщ. 
КъызыхэкIа  лъэпкъым и щхьэ кърикIуам зэрыса-
бийрэ ирипIейтей щIалэщIэм кIуэдыныр шынагъуэу 
абы зэрыщхьэщытыр гуащIэу зыхимыщIэнкIэ Iэмал 
иIэтэкъым. Апхуэдэ дыдэу абы фIыуэ къыгурыIуат 
 хэкум имысыжым зыхэхуа жылэм зыдигъэшыныр, 
дэгъуэгурыкIуэныр пщэрылъ зэрыщыхъур. Дуней 
 лъагъукIэ тIуащIэу зэхэухуэна хъуа щыIэкIэм хэзэгъа, 
унейуэ къадекIуэкI псэукIэмрэ щэнхабзэмрэ хъума 
зэрыхъуным ехьэлIауэ зэпымычу зритыж упщIэхэм                 
я жэуапщ Чэгъэдум къилъыхъуэр.

ЩыIэныгъэм и лъагъуэхэр сыт хуэдизу зэблэ-
мыкIми, зэдэщыIэным лъэпкъым и гъащIэр зэре-
лъытами и гупсысэ кIапэ зэрытеувам, зылъыхъуэ 
псоми я жэуап нэсыр къимыгъуэтами, ар унэтIыпIэ 
гуэр зэрыхуэхъур къызэриIуатэ Iэмалщ сурэты-             
щIым Лъэпкъ музейм щищIыну гъэлъэгъуэныгъэр. И 
 пащхьэ упщIэу къиувэм арэзы къищIу жэуап зэра-
римытыжыфыр ибзыщIыркъым Чэгъэдум, аращ абы 
Iуэхум бгъэдыхьэкIэ гъэщIэгъуэн къыщIыхилъхьэр - 
сурэтхэм еплъынухэм Iэмал яIэнущ ар зи Iэдакъэ-
щIэкIыр ягъэпсэлъэну, ягъэуэршэрыну.

«Сэ къызэрысфIэщIымкIэ, лъэпкъ зэхуэмыдэхэм            
я щэнхабзэр зэлъэIэскIэрэщ, зэлъихьэкIэрэщ, зэкIэ-
лъыIэбэкIэрэщ зызэрытхъумэжыфынур. Ауэ а гуп-
сысэр зэсхьэлIэну си лъэпкъэгъухэм абы теухуауэ 
сыту пIэрэ къызжаIэнур?» - щIоупщIэ сурэтыщIыр - 
СызыхэпсэукI дунейм и джэж макъщ сэ зэхэсхари, 
абы адыгэхэр зэрыпэджэжыр сщIэну сыхуейт».

«ЩыIэныгъэмрэ зэдэщыIэныгъэмрэ» фIэщыгъэр 
зыгъуэта сурэт гъэлъэгъуэныгъэр адыгэ лъэпкъ 
 щэнхабзэм и зы дэкIуеипIэу, и зы еплъыкIэщIэу 
бгъэув хъунущ.

ШУРДЫМ  Динэ.

лъы хьащ армрестлингым, а 
спорт лIэужьыгъуэм хэлъ 
щхьэхуэныгъэхэмрэ Iэмал 
хэхахэмрэ къытеувыIэу. 
Иужь кIэ, Iэпкълъэпкъ зэ ры-
гъэкIыныр зэфIэкIа нэужь, 
абы  сабийхэр тIурыту игуэш-
ри IэпщэкIэ зэпригъэIащ. 

Спорт Iэмэпсымэ щхьэхуэ 
уиIэн хуейуэ къэзымыгъэув 
армрестлингыр ныбжьы-
щIэ куэдым ягу ирихьащ. 
ОНФ-м хэт щIалэгъуалэ 
жыджэрхэм я мурадщ «Ды-
гъафIэ къалэм» зыщызы-
гъэпсэху ныбжьыщIэхэм я 
пщэдджыжь зарядкэм ди 
республикэм и нэгъуэщI 
спортсмен цIэрыIуэхэри 
къра шэлIэну. Псори зытеу-
хуэжар зыщ - къытщIэхъуэ 
щIэблэм узыншагъэ яIэу 
къэгъэхъунырщ, сабий псо-
ми сыт хуэдэ лъэныкъуэкIи 
зэхуэдэ Iэмал етынырщ. 

ЖЫЛАСЭ  Маритэ.  

Сабиипсэр зыузэщI 
бзылъхугъэ щыпкъэ

Къэрэшей-ШэрджэсАдзэпш - Рычэпстэ

Гъуазджэ

ЩыIэныгъэм 
и джэж макъ

